
KAWAYIB LA: PWOBLENM ENTÉGWASYON AN
CHOUS LIDÉ WÉINYON SALA

Opwi péyi ann Afwik èk Anméwik Latin, sé péyi Kawayib la dèyè toubonnman an zafè ICT- Information and Communication Technology (Enfòmatik èk Téknoloji Konminikasyon). I ni plizyè kòz pou kalité sitiwasyon sala. Yonn adan sé sa: pa ni djè boukantaj enfòmasyon anpami sé péyi Kawayib la. An lòt jennman sé, tout sé péyi a pa ka pale menm lanng lan.

Patisipasyon Kawayib la nan “World Summit of The Information Society” (Gwan Kozé Sosyété Enfòmatik la) pa djè fò, èk i (Kawayib la) pa ka jwenn kalité bénéfis la i ka dépan i kay sa jwenn lan.  I sanm, i mal pou sé péyi Kawayib la pale èvèk an sèl vwa adan gwan kozé sala.

Sé jou sala, Lounyon Éwopéen ka fè dé (2) étid ki kay édé yo dévlopé yonndé program Enfòmatik èk Téknoloji Konminikasyon pou Dévlopman. Yonn adan sé program sala sé pou Kawayib la tousle, èk an lòt sé an program sé péyi (ACP) a (Afwik Kawayib Pasifik).
ICA té ja voyé mandé an lis diféwan pwojé i pé fè. I ja ni lis la, èk i kay mété déotwa pwojé asou pyé. FUNREDES ka twavay asou yonn adan sé pwojé sala: an pwojé ki kay entégwé sé péyi Kawayib la nan CIVIC.

Kay ni an gwan kozé Sosyété Enfòmatik an Tounis (Tunis). Bon, sa kay an bon lokazyon pou Kawayib la palé èvèk an vwa ki pli fò, pou chak sé péyi a byen wisanti yo an zafè enfòmatik.

Lòt koté, Òganizasyon Entènasyonnal Lafrankofoni (ki ni twa adan sé manm li an nan Kawayib la: Sentlisi, Donmnik èk Ayiti) dakò pou sosyété sivil sé péyi Kawayib la patisipé adan Gwan Kozé Sosyété Enfòmatik la toubonnman, paskè i wè sa sé an démach ki enpòtan menm, sitou kon chak sé péyi a ni diféwan kilti. La Fwans, ki sé an manm Òganizasyon Entènasyonnal Lafrankofoni, ni twa dépatman an wéjon an: Matinik, Gwadloup, èk Gwiyàn.

KÒZ

Wéinyon-atélyé sala sé pou mennen diféwan moun èk òganizasyon kawibéen ki entéwésé an zafè sosyété sivil, bò menm tab èvèk òganizasyon entènasyonnal ki entéwésé an menm  zafè sosyété sivil la, pou yo pé diskité divèsité kiltiwèl, èk divèsité lengwistik wéjon an. Tout sa sé pou chaché an mannyè pou sé péyi a ki an wéjon an vini pli pwé yonnalòt pou yo pé pale èvèk an sèl vwa.    

Wéinyon-atélyé sala kay édé sé patisipan an konpwann enpòtans sé diféwan lanng lan nou ka pale an wéjon an, èk ki mannyè sé lanng sala vo vale an ICTFD- Information and Communication Technology for Development (Enfòmatik èk Téknoloji Konminikasyon pou Dévlopman). Osi byen, yo kay vini konpwann enpòtans sé diféwan lanng sala nan entégwasyon wéjonnal. 

Wéinyon-atélyé sala, sé pito vini, moun kay vini ansanm pou mété tèt ansanm, pou yonn pé apwann anba lòt. Sé pa pyès désizyon yo kay pwan asou pyès sijé. 

Padan tout sa, nou kay sèvi kat lanng pou fè twadouksyon\entèwpwètasyon: angle, spanyòl, fwansé, èk kwéyòl Sentlisi. Lè sala, tout moun kay konpwann sa ki ka pasé a.

Poutji sé Sentlisi yo chwazi pou wéinyon-atélyé sala? 

1) Sé la OECS ni biwo’y                                                  

2) Sentlisyen entéwésé menm, menm, menm, an zafè plourilengwiz la (lè ou ka                 pale pasé an sèl lanng).

KI KOTÉ
KI DAT
KI LADIWAY

Wéinyon-atélyé a kay diwé twa jou: li 30 èk li 31 awou, èk li 01 sèptanm 2004, an Sentlisi. Sentlisi sé an manm OECS la, èk Lafankofoni.

AJANDA, ÈK MANNYÈ NOU KAY TWAVAY
Li 29 awou (li apwémidi, byen ta)

Sé patisipan an kay wivé isi, èk y okay enskwi. Nou kay wisivwè yo.

Li 30 awou

Atélyé konsèné mannyè kilti sé péyi Kawayib la diféwan.

Li 31 awou

Sosyété enfòmasyon: an bèl chans pou divèsité kiltiwèl èk entégwasyon

Li swè a, patisipasyon adan FÈT LAWÒZ

Li pwèmyé (01) sèptanm

Ki plan nou? (Sosyété sivil)

Ki plan nou? Agwéman pou twavay ansanm (òganizasyon entènasyonnal)

Li 02 sèptanm (li bonmaten)

Sé patisipan an kay dépawéyé.

TWAVAY ATÉLYÉ A

Li 30 awou.

Sé patisipan an kay twavay adan an gwoup pou wè kisa moun ka di an favè chak sé lanng lan nou ka pale an wéjon an, èk kisa yo ka di kont yo osibyen. Sa nou vlé fè a, sé fè chak moun ni an titak plis wèspé pou lanng yonnalòt. I kay méwité pou an moun bay an pawòl avan gwoup la avan gwoup la koumansé twavay: swé Senaida Jansen oben an moun atè isi Sentlisi ki ka twavay adan domenn kilti. Plas Wichès Foklò pé édé nou twouvé moun sala

Li 31 awou.

Daniel Pimienta kay pale di sa ICTFD- Information and Communication Technology for Development (Enfòmatik èk Téknoloji Konminikasyon pou Dévlopman) ja fè an tan pasé. Apwé sa, Yacine Khelladi kay pale nou di sé diféwan mannyè a nou pé sèvi enfòmatik èk téknoloji konminikasyon pou sé péyi a an wéjon an vini pli pwé yonnalòt, èk gadé mannyè diféwan sosyété sivil an Kawayib la pé twavay plis pou Kawayib la.

Li pwèmyé (01) sèptanm.

Kay ni dé gwoup twavay:

1) sosyété sivil

2) òganizasyon entènasyonnal

Sosyété sivil kay pwépawé an papyé papyé asou tout sé diféwan wékonmandasyon an\sé konsèy la i jwenn lan an ling di sosyété enfòmasyon nan Kawayib la.

Sé òganizasyon entènasyonnal la kay pwépawé an papyé pou wéjon Kawayib la ki kay pale di wèspé pou sé diféwan kilti a.

TWADOUKSYON

Padan wéinyon-atélyé a, i kay ni diféwan gwoup twavay ki kay ka fè twavay yo a menm lè a. Nou kay ni bizwen moun pou twadwi (mété an bagay adan an diféwan langaj) sa ki ka pasé a. 

Nou kay chwazi yonndé étidyan Sir Arthur Lewis Community College ki ka étidyé diféwan langaj, èk nou kay moutwé yo mannyè pou fè twadouksyon\entèwpwètasyon pou wéinyon-atélyé a. Nou kay fè sa padan sé dé jou a avan wéinyon-atélyé a koumansé. Nou ka dépan Wépiblik Dominikenn, èk Ayiti kay voyé étidyan pou fè twadouksyon\entèwpwètasyon osi. Tout sé étidyan sala pé bay wipinyon yo asou sa ki ka pasé a, si sé gou yo. Sé kat lanng lan nou kay sèvi a sé, angle, kwéyòl Sentlisi, spanyòl, èk fwansé.

GWOUP TWAVAY

Mi sé moun lan ki kay wèskonsab sé diféwan gwoup twavay la:

Daniel Pimienta, FUNREDES

Senaida Jansen, FUNREDES

Deidre Williams

I kay ni an lòt gwoup twavay, an gwo gwoup. Nou pa kay chwazi moun pou mété adan: sa ki vlé antwé, kay antwé. Gwoup sala kay chaché an mannyè pou sé patisipan an ni an pli mèyè lakonpwann enpòtans sé diféwan lanng lan, èk sé diféwan kilti a nou ni an Kawayib la. Sé moun lan ki kay wèskonsab gwoup la nou fini pale la a sé:

Armelle Chatelier, OECS, 

Claude Maingé, F

Daniel Prado, 

Etienne Wermester, 

Jean Yves La Cascade, 

Paule John, 

Pedro Urena

Yacine Khelladi

Li 28 èk li 29 awou

Adan sé manm gwoup sala (lis la ou fini li la a) kay moutwé sé jenn entèpwèt la mannyè pou fè twadouksyon\entèwpwètasyon pou wéinyon-atélyé sala.

SIPÒ ENTÈNÈT

Mi an pajwèb koté nou kay pale di wéinyon-atélyé a, èk nou kay bay an wapò asou’y lè i fini: http://cardisis.org
Avan wéinyon-atélyé a koumansé, èk apwé i fini, mi sé isi a sé patisipan an pé diskité diféwan sijé yo vlé: cardisis@funredes.org
Isi a nou kay diskité sa sé gwoup twavay la kay fè a: cardi@funredes.org

KAWAYIB LA: PWOBLENM ENTÉGWASYON

An papyé Daniel Pimienta ékwi: http://funredes.org/caritic – 1998
Wéjon Kawayib la ni vennkat (24) an Lanmè Kawayib la, èk kat (4) lézòt an boultè\kontinan Soudanméwik la: Gayana, Béliz, Sirinanm, èk Gwiyàn Fwansèz.

Tout sé péyi Kawayib la ni bagay ki menm pawèy épi yonnalòt, èk yo ni bagay ki diféwan ki yonnalòt.

Annou gadé sa yo (sé péyi Kawayib la) ni ki pawèy la.


Menm kalité sézon: tan sòlèy, èk tan lapli.


Désandan sé moun lan Kristòf Kolon (Christopher Columbus) 

jwenn an Kawayib la (sé Donmnik èk sé péyi Soudanméwik la ki ni yo toujou).

Péyi Éwopéen té kolonizé yo (Fwans, Èspany, Anglitè èk Péyiba).

Éwopéen mennen Afwitjen vini twavay an sé péyi a. Nou ka pale di èsklavaj.

Moun sòti dòt koté an late a (tèl kon Lend (India)) pou vini établi yo an Kawayib 
la.

I pa pwn pyès tan pou sé diféwan was moun lan an Kawayib la koumansé naté an yonnalòt. Ou ka wè nou ni dogla, milat, chaben, chabin…

Annou gadé sé bagay la ki diféwan an.

Tout sé péyi a simèwjé an Kawayaib la. Kawayib la, sé pa an gwan mòso tè.

Langaj: yo pa ka pale menm lanng. Yo ka pale spanyòl, fwansé, angle, èk diféwan kalité kwéyòl.

Adan sé péyi a ka swiv pwensip Anméwik, èk sé lézòt la ka swiv pwensip diféwan péyi ann Éwop.

An zafè ékonomik, yo ka dédat kont yonnalòt pou yo pé èkspòté (vann bay diféwan péyi) machandiz yo ka pwodwi, èk pou yo pé jwenn touris. Sé pa anyen ki tèlman diféwan yonn ni pou ofè touris, èk lòt la pa ni’y.

